
Бекен Аяна Тоқсанбайқызы,
ҚР Заңнама институты Лингвистика орталығының
НҚА және халықаралық шарттар жобаларына 
ғылыми лингвистикалық сараптама секторының 
кіші ғылыми қызметкері

РЕАДМИССИЯ ЖӘНЕ БІРІККЕН ҰЛТТАР ҰЙЫМЫ

Қазіргі заманда заңсыз көші-қонмен күрес 
саласындағы әлемдік тәжірибе реттелмеген 
құқықтық мәртебесі бар көшіп келушілерді өздері 
азаматы болып табылатын немесе олар тұрақты 
тұратын мемлекеттерге қысқа мерзімдерде 
қайтаруға мүмкіндік беретін реадмиссиялық 
келісімдердің жоғары тиімділігін көрсетті. Бүгінгі 
күні Қазақстан көші-қон үдерісін реттеудің 
жаңартылған саясатын қалыптастыруда, өз 
кезегінде бұл маңызды институттарының бірі 
реадмиссия институты болып табылатын көші-
қондық заңнаманы жетілдіру қажеттілігін 
туындатады. Сондай-ақ, реадмиссия туралы 
келісім қатысушы елдер арасындағы визалық 
режимді оңайлатуға септігін тигізеді.

Қазіргі уақытта байқалып отырған қарқынды 
көші-қон үдерісі ұлттық және қоғамдық 
қауіпсіздікті қамтамасыз ету мәселесінің 
өзектілігін арттыра түсуде. Осындай жағымсыз 
үдерістермен күрес жақын болашақтағы 
мемлекеттік саясат басымдықтарының бірі 
ретінде анықталған, бұл ретте «бақылаусыз көші-
қон процестері» ұлттық қауіпсіздіктің негізгі 
қатерлері қатарында айрықша орын алған [1].

Мемлекеттердің реадмиссия жөніндегі 
ынтымақтастығын дамытудың маңыздылығын 
Біріккен Ұлттар Ұйымының Халықаралық құқық 
комиссиясының (бұдан әрі – БҰҰ ХҚК немесе 
Комиссия) «Елден шығару» атты жұмысы да 
нықтай түседі. 2000 – 2012 жж. аралығында БҰҰ 
ХҚК Елден шығару жөніндегі баптар жобасын 
әзірледі, нақтырақ айтқанда, онда реадмиссия 
туралы ережелер қамтылған. 

БҰҰ ХҚК – БҰҰ шеңберінде реадмиссия 
мәселесіне назар аударушы халықаралық орган 
болып табылады. БҰҰ Халықаралық құқық 
комиссиясының елден шығару мәселесіне, оның 
ішінде реадмиссия мәселесіне назар аударуы 
және елден шығару бойынша баптар әзірлеу 
жөніндегі әрекеттері  келешекте реадмиссия 

туралы келісімдерге енгізу үшін адам құқығын 
анағұрлым толығырақ сақтауды қамтамасыз 
ететін стандартты қағидаларды әзірлеуге 
себепкер болуы мүмкін.

1998 жылы өзінің елуінші сессиясында 
Халықаралық құқық комиссиясы құрамында 
«Шетелдіктерді елден шығару» атты тақырыбы 
қамтылған Жоспарлау бойынша топтың 
баяндамасын қабылдады және оны Комиссия 
жұмысының ұзақ мерзімді бағдарламасына 
енгізіп, 2000 ж. 52-сессиясында оны орындап 
шықты.

БҰҰ ХҚК халықаралық құқық бойынша 
шетелдіктерді елден шығару үшін құқықтық 
базаны құрайтын іргелі қағидаттарға негізделуі 
және жан-жақты құқықтық тәртіпті қамтуы 
тиіс «Шетелдіктерді елден шығару» тақырыбы 
бойынша баптардың жобаларын әзірлеуге 
қатысты шешім қабылдады.

БҰҰ ХҚК 52-сессиясында шетелдіктерді  
елден шығару мәселесі терроризм және 
заңсыз көші-қонмен күрес аясында қаралды. 
Шетелдіктерді елден шығаруды терроризм 
және заңсыз көші-қонмен күрес контексінде 
қарау барысында, терроризммен күрес бойынша 
талаптардың ұлғаюына байланысты көп 
мемлекеттердің тарапынан шетелдік азаматтарға 
сенімсіздік артып, олардың өз аумақтарына 
келуге және болуға қатысты шектеулерді 
өздерінің ұлттық заңнамаларына енгізе баста-
ғандары туралы айтылды.

Комиссияның 2000 жылғы сессиясы бары-
сында шетелдіктерді елден шығару бойынша 
үкіметтің шешімінің басқа мемлекеттер тара-
пынан оларды қабылдау жөнінде қандай да бір 
міндеттемелерді көздемейтіндігі айтылды. Тура 
сол сияқты, транзиттік мемлекеттер туралы 
мәселе де көтерілді және бұл мемлекеттер де 
өз аумақтарына елден шыққан шетелдіктерді 
қайта қабылдауға міндетті емес екендіктері ұсы-

нылды [2].
2004 жылы өткен Халықаралық құқық 

комиссиясының 56-сессиясында Комиссия 
«Шетелдіктерді елден шығару» тақырыбын 
өзінің жұмыс бағдарламасына енгізу туралы 
қаулы етті және осы тақырып бойынша Морис 
Камтоны Арнайы баяндамашы етіп тағайын-
дады [3].

Шетелдіктерді елден шығару мен заңсыз 
көші-қонның байланысын мысалға келтіре 
отырып, Арнайы баяндамашы Морис Камто 
жалпы алғандағы көші-қонның деңгейін 
төмендетуге және заңсыз көші-қонмен күресуге 
бағытталған еуропалық елдер қалыптастырған 
екі жаңа құқықтық құбылысты айқындады: 
реадмиссия туралы келісімдер және транзит 
туралы келісімдер жасасу.

Арнайы баяндамашы келесіні атап өткен 
болатын: «Реадмиссия туралы келісім заңсыз 
иммигранттарды олар тоқтаған елден «орын 
ауыстырғызу» үшін қажетті шарттар және 
құқықтық негіздер қамтитын екіжақты келісім 
болып табылады. Бұл заңсыз иммигранттарды 
«қабылдаушы» мемлекет пен олар шыққан 
мемлекеттер арасында жасалған шарт және оған 
сәйкес, сұрау салушы мемлекет есебінен және 
оның жауапкершілігіне тапсырылған жеке басы 
анықталған иммигранттарды сұрау салынатын 
мемлекет қабылдауға міндеттеледі. Бұл тәжірибе 
кең таралып келе жатыр» [4].

Хатшылықтың меморандумында әрбір 
мемлекеттің шетелдіктерді елден шығаруға 
құқығы бар делінген, алайда, елден шығару 
құқығы шексіз емес, мысалы, құқықтарды асыра 
пайдалануға тыйым салумен, адал ниеттілік 
қағидатымен, шетелдіктермен қарым-қатынас 
жасауға қатысты стандарттармен шектеу 
қойылады [5].

Комиссия өзінің 60 - сессиясында (2008 жыл) 
Арнайы баяндамашының төртінші баяндамасын 
(A/CN.4/594) қарап шығып, екі және көп 
азаматтығы бар адамдарды елден шығаруға 
қатысты мәселелерді қарау үшін жұмыс тобын 
құруды шешті. 

2012 жылғы 7 мамыры - 1 маусымы аралы-
ғында Женевада өткен Халықаралық құқық 
комиссиясының 64-сессиясының бірінші 
бөлігінде күн тәртібіне енгізілген басқа 
мәселелермен қатар шетелдіктерді елден шығару, 
экстрадициялау бойынша міндеттемелер немесе 
сот тәртібінде қудалау мәселелері де қаралды 
(aut dedere aut judicare) [6].

Халықаралық құқық комиссиясының 64-сес-
сиясының бірінші оқылымында шетелдіктерді 

елден шығару бойынша 1-32 баптар жобасының 
мәтіні қабылданды, оларды әзірлеу 2000-2012 
жылдар аралығында жүзеге асырылған болатын. 
Баптар жобасында реадмиссияның жалпыға 
бірдей анықтамасы қамтылмаған, алайда 
қағидалардың екі тобы көзделген: біріншісі 
реадмиссиямен жанама түрде, ал екіншісі 
тікелей байланысты. Қағидалардың бірінші тобы 
шетелдікті елден шығарудың, елден шығаруға 
жататын шетел азаматтарының құқықтарын 
қорғаудың, т.с.с негіздерін қамтиды [7]. 

Елден шығару бойынша баптардың 
жобасында тікелей реадмиссияға бір бап 
арналған (29-бап). Төменде оларды жан-жақты 
қарастырамыз.

Реадмиссияға жанама түрде қатысы бар 
баптардың мағынасы келесіде. Елден шығару 
бойынша әзірленген баптар шетел мемлекетінің 
аумағында заңды немесе заңсыз жүрген 
шетелдіктерге қатысты қолданылады (1-баптың 
жобасы).

Мемлекет шетелдікті тек заңмен қарасты-
рылған негізде ғана елден шығаруы мүмкін, 
сондай-ақ ол халықаралық құқық нормаларына 
қарама-қайшы келетін негіздер бойынша 
шетелдікті елден шығармауы тиіс (5-баптың 
жобасы). Сонымен бірге, мемлекет өз аумағында 
заңды түрде жүрген босқынды, сондай-ақ, 
босқын деп тану туралы өтініші қаралып жатқан 
және өз аумағында заңсыз түрде тұрып жатқан 
босқынды да елден шығаруға тиісті емес (6-бап 
жобасының 1-2 тармағы). 

Мемлекет нәсілі, діни сенімі, азаматтығы, 
саяси пікірлері немесе белгілі бір әлеуметтік топ 
қатарына жатуы себептері бойынша босқынның 
өміріне немесе бостандығына қуғындалу 
қаупі төнетін мемлекетке немесе мемлекеттің 
шекарасына оны жөнелтпеуге немесе 
қайтармауға (refouler) тиіс (6-бап жобасының       
3 тармағы).

Елден шығару туралы баптардың қабыл-
данған жобасында ұжымдық түрде елден 
шығаруға тыйым салу (10-баптың жобасы), 
оның активтерін тәркілеу мақсатында шетелдікті 
елден шығаруға тыйым салу (12-баптың 
жобасы) көзделген. Сонымен қатар, мемлекет 
іске асырылып жатқан экстрадициялау рәсімін 
(ongoing extradition procedure) айналып өту 
мақсатында елден шығаруды (expulsion) 
қолданбауға тиіс (13-баптың жобасы).

Әзірленген баптар жобасының «Елден 
шығаруға жататын шетел азаматтарының 
құқықтарын қорғау» атты 3-бөлімінде келесі 
қағидалар қарастырылған: елден шығаруға 

жататын шетелдіктердің құқықтарын құрметтеу 
міндеті (14-баптың жобасы); кемсітушілікті 
болдырмау бойынша мемлекеттердің міндеті 
(15-баптың жобасы); адамдардың осал топта-
рының құқықтарын қорғау (16-баптың жобасы); 
елден шығаруға жататын шетелдіктің өмір 
сүру құқығын қорғау (17-баптың жобасы); 
азаптауларға немесе қатыгез, адамгершілікке 
жатпайтын немесе ар-намысқа тиетін қарым-
қатынастарға немесе жазалау шараларына 
тыйым салу (18-баптың жобасы); елден 
шығаруға жататын шетел азаматын күтіп ұстау 
шарттары және т.б.

29-бап жобасының реадмиссияға тікелей 
қатысы бар. Ол «Елден шығарушы мемлекет үшін 
реадмиссия» (Readmission to the expelling State) 
деп аталады. Онда: «Қандай-да бір мемлекеттің 
аумағында заңды түрде тұрып жатқан және 
осы мемлекет тарапынан елден шығарылып 
жатқан шетелдік, егер құзыретті орган елден 
шығару әрекетін заңсыз деп тапса, сондай-ақ 
оның қайтарылуы ұлттық қауіпсіздікке немесе 
қоғамдық тәртіпке қатер төндірген немесе елден 
шығарушы мемлекеттің заңнамасына сәйкес, 
шетелдік бұдан әрі қабылдау шарттарына 
сәйкес келмеген жағдайларды қоспағанда, елден 
шығарушы мемлекетке реадмиссияланушы болу 
құқығына ие. егер Ешқандай жағдайда да елден 
шығару туралы мұның алдында қабылданған 
заңсыз шешім шетелдікті реадмиссиялауға бөгет 
бола алмайды,» - делінген. 

29-бап жобасына берілген түсініктемеде 
«заңсыз елден шығару себебінен мемлекеттің 
аумағынан кетуге мәжбүр болған шетел азаматы 
елден шығарушы мемлекеттің аумағына қайтадан 
келуге құқылы. Бірақ шетел азаматының мұндай 
құқығы мемлекеттердің ұлттық заңнамаларында 
да, халықаралық деңгейде де әртүрлі нысанда 
танылғанына қарамастан, елден заңсыз шыға-
рылған шетел азаматының жеке құқығы ретінде 
позитивті құқықта реадмиссиялануға құқықтың 
бар екендігі туралы нақты айтуға мүмкіндік 
беретін бірыңғай тәжірибе жоқ» [8].

Халықаралық құқық комиссиясының өтініші 
бойынша Хатшылық дайындаған 2013 жылғы 
14 наурыздағы «Халықаралық қарапайым 
құқықтың қалыптасуы және дәлелі» атты 
меморандумына сәйкес, кейбір жағдайларда 
бірыңғай мемлекеттік тәжірибенің болмауы 
қарапайым халықаралық құқық нормаларының 
өміршеңдігін жоққа шығарушы ретінде 
қарастырылады және мысал ретінде A/67/10 
қарарының Шетелдіктерді елден шығару 
туралы 29-бабының жобасына түсініктеменің 
1-тармағы көрсетіледі («Мұндай құқықты тану 
әртүрлі жағдайларда кейбір мемлекеттердің 
заңнамаларында және халықаралық деңгейде де 
өзгеше болуы мүмкін, алайда, позитивті құқықта 
елден заңсыз түрде шығарылған шетелдіктің 
жеке құқығы ретінде реадмиссиялануға 
құқықтың бар екендігі туралы нақты айту үшін 
тәжірибе жеткілікті түрде біртекті емес») [9].

Баяндалғандарды қорыта отырып, БҰҰ 
ХҚК елден шығару тақырыбына 1998 ж. бастап 
назар аудара бастағандығын атап өткен жөн. 
2012 ж. елден шығару бойынша баптардың 
жобасы ұсынылды, онымен жұмыс жасау бүгінгі 
күнге дейін жалғасып келеді. Шетелдіктерді 
елден шығару бойынша баптардың жобасы 
елден шығаруға жататын адамдарға қатысты 
мемлекеттердің міндеттерін, елден шығаруға 
жататын шетел азаматының құқықтарын, сондай-
ақ нақты жағдайларда елден шығаруды қолдану 
мүмкіндігінің болуын немесе мүмкіндіктің 
болмауын және т.б. жан-жақты әрі толық дерлік 
қамтыған, ал нақты реадмиссияға қатысты айтар 
болсақ, мұнда оның ерекшеліктері сипатталған. 

Хатшылықтың 2013 ж. Меморандумында 
БҰҰ ХҚК өзінің жұмысын аталған бағытты 
жете зерделеу бойынша жалғастырады 
деп көрсетілген, бұл, сондай-ақ аталған 
мәселенің теориялық тұрғыдан тым жеткіліксіз 
пысықталғандығымен байланысты. Ал өз 
кезегінде ол реадмиссиялауды іс жүзінде қолдану 
үшін маңызды болары сөзсіз.

